
QORAQALPOG‘ISTON VA XORAZM OZIQ-ОVQAT 
SANОATINING IQTISODIY-STATISTIK TAHLILI 
HAMDA UNI YANADA RIVОJLANTIRISH 
YO‘LLARI

Tleuov Niyetulla Raxmanovich
Qoraqalpoq davlat universiteti dotsenti, i.f.f.d. (PhD),
E-mail: niyetullatleuov@mail.ru 
ORCID: 0000-0003-0107-8734

Annotatsiya. Ushbu maqolada Qoraqalpog‘iston va Xorazm oziq-оvqat sanоatining joriy holati iqtisodiy va statistik usullar 
asosida tahlil qilingan. Oziq-ovqat mahsulotlari hajmi dinamikasi va uning о‘sish tendensiyasi o‘rganilgan. Natijalar 
asosida mualliflik yondashuvlari hamda shimoliy hudud oziq-ovqat sanoatini rivojlantirish bo‘yicha ilmiy takliflar va amaliy 
tavsiyalar ishlab chiqilgan.

Kalit soʻzlar: sanoat, oziq-ovqat sanoati, xomashyo, oziq-ovqat mahsulotlari, iqtisodiy va statistik usullar.
Abstract. This article analyzes the current state of the food industry in Karakalpakstan and Khorezm based on economic 
and statistical methods. The dynamics of the volume of food products and its growth trend were studied. undefined.

Key words: industry, food industry, raw materials, food products, economic and statistical methods. 
Аннотация. В данной статье на основе экономических и статистических методов проанализировано текущее 
состояние пищевой промышленности Каракалпакстана и Хорезма. Изучена динамика объема продовольственных 
товаров и тенденция его роста. undefined.

Ключевые слова: промышленность, пищевая промышленность, сырье, пищевые продукты, экономические и 
статистические методы.

K I R I S H
Oziq-ovqat sanoati har qanday hududning iqtisodiy xavfsizligi, aholi farovonligi va ijtimoiy barqarorligini 

ta’minlaydigan ustuvor tarmoqlardan biri hisoblanadi. So‘nggi yillarda O‘zbekiston Respublikasida ushbu 
sohani modernizatsiya qilish, resurslardan samarali foydalanish va eksportga yo‘naltirilgan ishlab chiqarish 
quvvatlarini kengaytirish davlat iqtisodiy siyosatining muhim yo‘nalishiga aylandi. Ayniqsa, Qoraqalpog‘iston 
Respublikasi va Xorazm viloyati kabi agrar imkoniyatlari yuqori bo‘lgan hududlarda oziq-ovqat sanoatini 
kompleks rivojlantirish, uning tarmoqlararo integratsiyasini kuchaytirish va zamonaviy logistika infratuzilmasini 
shakllantirish barqaror iqtisodiy o‘sishga sezilarli ta’sir ko‘rsatmoqda.

Shu bois, Qoraqalpog‘iston va Xorazmning o‘ziga xos tarmoqlar kesimidagi rivojlanish ko‘rsatkichlarini 
o‘rganish, ishlab chiqarishning hududiy differensiasiyasini aniqlash, resurslardan foydalanish samaradorligini 
baholash va kelgusida oziq-ovqat sanoatini innovatsion yo‘nalishda rivojlantirishning ustuvor yo‘llarini belgilash 
ushbu tadqiqotning asosiy vazifalarini tashkil etadi. Tadqiqotning statistik, ekonometrik va iqtisodiy-matematik 
yondashuvlarga tayanishi hududiy rivojlanishning real holatini aniqlash hamda aniq ilmiy xulosalar va amaliy 
takliflar ishlab chiqish imkonini beradi.

Shu bilan birga, oziq-ovqat sanoatining modernizatsiyasi doirasida “yashil iqtisodiyot” tamoyillarini joriy etish, 
resurs-tejamkor texnologiyalarni keng qo‘llash, klasterlashuv jarayonlarini kuchaytirish va eksport faoliyatini 
diversifikatsiya qilish Orolbo‘yi hududining ekologik va ijtimoiy barqarorligiga ham ijobiy ta’sir ko‘rsatadi. Ushbu 
yondashuv hududlar iqtisodiyotida nafaqat sanoatning, balki umumiy ijtimoiy-iqtisodiy rivojlanishning yangi 
bosqichiga o‘tish uchun muhim omil bo‘lib xizmat qiladi.

O‘zbekiston Respublikasi Prezidentining 2023-yil 11-sentabrdagi PF-158-son farmoni bilan tasdiqlangan 
“O‘zbekiston – 2030” strategiyasi qabul qilingan. Mazkur strategiyada mahalliy xomashyo bazasidan samarali 

foydalanish va ilg‘or texnologiyalarga asoslangan sanoatni rivojlantirish hamda oziq-ovqat mahsulotlarini qayta 
ishlash yo‘nalishida “Izlanish va rivojlantirish” (R&D) markazlarini tashkil etish kabi muhim maqsad va vazifalar 
belgilab berilgan [1]. 

Mazkur tadqiqotning yuqoridagi vazifalarning ijrosiga hamda shimoliy hududlarning oziq-ovqat sanoati 
bo‘yicha iqtisodiy-statistik ko‘rsatkichlari tahlili va uning tarkibiy o‘zgarishlar dinamikasini o‘rganish orqali 
ekologik omillarni hisobga olgan holda oziq-ovqat sanoatini yanada rivojlantirish yo‘llarini ishlab chiqishga 
qaratilganligi tadqiqot mavzusining dolzarbligini ko‘rsatadi.

M A V Z U G A  O I D  A D A B I Y O T L A R  T A H L I L I
Оziq-ovqat xavfsizligini ta’minlash har bir davlat uchun eng murakkab, ko‘p omilli va strategik ahamiyatga 

ega bo‘lgan vazifalardan biridir. Chunki, aholining barqaror va sifatli oziq-ovqat bilan ta’minlanmasligi sharoitida 
milliy xavfsizlikning to‘liq kafolatlanishi mumkin emas.

Bu borada K.Tireuov va boshqalarning fikriчa, tabiiy va iqtisodiy resurslar ya’ni, yer, suv, energiya, 
xomashyo hamda mehnat resurslari bo‘yicha o‘zini nisbatan to‘liq ta’minlay oladigan mamlakatlarning o‘zida 
ham aholining iste’moli uchun zarur bo‘lgan asosiy oziq-ovqat mahsulotlarini yetarli darajada ishlab chiqara 
olmaslik holati uchrab turadi. Shu sababli aksariyat davlatlarda ma’lum turdagi oziq-ovqat mahsulotlarida 
doimiy tanqislik kuzatiladi va ushbu ehtiyojni qoplash uchun importdan foydalanishga to‘g‘ri keladi [2].

Mazkur ilmiy yondashuv shuni ko‘rsatadiki, resurslar yetarli bo‘lgani bilan, ularni qayta ishlash darajasi 
past bo‘lsa yoki ishlab chiqarish zanjiri yetarlicha shakllanmagan bo‘lsa, oziq-ovqat xavfsizligini to‘liq ta’minlash 
qiyinlashadi. Aynan, shunday holat ayrim O‘zbekiston hududlarida, jumladan Qoraqalpog‘iston Respublikasi va 
Xorazm viloyatida ham kuzatiladi. Ushbu mintaqalarning agroiqtisodiy salohiyati yuqori bo‘lsada, qayta ishlash 
sanoatining rivojlanish darajasi va mahsulot turlarining diversifikatsiyasi yetarli emasligi natijasida ayrim oziq-
ovqat mahsulotlari bo‘yicha importga ehtiyoj saqlanib qolmoqda.

Xalqaro tajribaларга ko‘ra, oziq-ovqat xavfsizligini ta’minlash bilan bog‘liq muammolarni bartaraf etishning 
ikki asosiy yo‘li mavjud. Birinchi yondashuv – qishloq xo‘jaligi mehnatining xalqaro taqsimotida faol ishtirok 
etish bo‘lib, bu mamlakatning global oziq-ovqat bozorlariga moslashishini va ularga ma’lum darajada bog‘liq 
bo‘lishini anglatadi. Ikkinchi yondashuv – oqilona qishloq xo‘jaligi protektsionizmi konsepsiyasini amalga 
oshirish, ya’ni milliy manfaatlarni himoyalovchi samarali mexanizmlarni qo‘llashdir. Qaysi yo‘lning ustuvorligini 
tanlash, avvalo, mamlakatning iqtisodiy mustaqillik darajasi, xalqaro maydondagi mavqei, milliy agrooziq-
ovqat siyosatini amalga oshirish ko‘rsatkichlari va eng muhimi, qishloq xo‘jaligi hamda oziq-ovqat sanoatini 
rivojlantirish bo‘yicha qabul qilingan strategiyaning qanchalik samarali ekanligiga bog‘liq [3].

Dunyo tajribasida eng ko‘p uchraydigan amaliyot – ikki yondashuvning o‘zaro uyg‘unlashgan variantidir. 
Ya’ni, bir tomondan, qishloq xo‘jaligi xomashyosining va uni qayta ishlash mahsulotlarining erkin savdosiga 
yo‘l ochish, ikkinchi tomondan esa, zarur hollarda qishloq xo‘jaligi protektsionizmining muayyan elementlaridan 
foydalanish orqali milliy ishlab chiqaruvchilarni qo‘llab-quvvatlash mexanizmini shakllantirishdir [4].

Ushbu yondashuv Qoraqalpog‘iston va Xorazm viloyatlarida ham dolzarb bo‘lib, mintaqada oziq-ovqat 
sanoatini rivojlantirish, mahalliy ishlab chiqarish ulushini oshirish va importga bog‘liqlikni kamaytirish uchun 
xalqaro tajribadagi muvozanatli modelni qo‘llash muhimdir.

Shu bilan birga AQSh, Kanada va Avstraliya kabi rivojlangan davlatlar tajribasi shuni ko‘rsatadiki, qishloq 
xo‘jaligida raqamli texnologiyalarni keng joriy etish ishlab chiqarish jarayonlarini avtomatlashtirish, boshqaruvni 
optimallashtirish, xizmatlarni axborotlashtirish va elektron savdo maydonlarini rivojlantirish orqali bu tarmoqning 
butun iqtisodiy modelini tubdan o‘zgartirib yubormoqda. Ushbu davlatlarda “raqamli qishloq xo‘jaligi”ga o‘tish 
nafaqat qishloq xo‘jaligi mahsulotlari ishlab chiqarish va qayta ishlash samaradorligini oshirmoqda, balki oziq-
ovqat sanoati parklarining shakllanishi, elektron savdo platformalarining kengayishi va oziq-ovqat qiymat 
zanjirining barqaror rivojlanishiga zamin yaratmoqda [5].

Germaniya tajribasida e’tibor qaratiladigan yana bir muhim jihat shundaki, mamlakatda oziq-ovqat qiymat 
zanjirini o‘rganish jarayonida so‘nggi yillarda oziq-ovqat mahsulotlarining turli bosqichlarda yo‘qotilishi sezilarli 
darajada yuqori ekani aniqlangan. Shu sababli, bu yo‘qotishlarning aniq miqdorini baholash, ularning sabablari 
va oldini olish mexanizmlarini ishlab chiqishga bo‘lgan ilmiy va amaliy qiziqish keskin oshib bormoqda [6]. 
Haqiqatan ham, oziq-ovqat yo‘qotilishini kamaytirish oziq-ovqat xavfsizligini mustahkamlashda, resurslardan 
samarali foydalanishda va ishlab chiqarish tannarxini pasaytirishda muhim iqtisodiy ahamiyatga ega [7].

Xalqaro prognozlarga ko‘ra, yaqin yillarda global miqyosda oziq-ovqat yo‘qotilishining umumiy hajmi 126 
million tonnagacha yetishi kutilmoqda [8]. Aholi sonining jadal o‘sishi, urbanizatsiya jarayonlarining kuchayishi 
va oziq-ovqat iste’moli tuzilmasidagi o‘zgarishlar ushbu muammoning dolzarbligini yanada oshirmoqda. 
Ayniqsa, sut va go‘sht mahsulotlariga bo‘lgan talabning ortib borishi natijasida 2050-yilga borib oziq-ovqat 
ishlab chiqarishni 60-110 foizgacha kengaytirish zarur bo‘lishi prognoz qilinmoqda [9].

Ushbu global tendensiyalar Qoraqalpog‘iston Respublikasi va Xorazm viloyati uchun ham bevosita 
ahamiyatga ega. Chunki, mintaqalarda qishloq xo‘jaligi xomashyosini qayta ishlash darajasi yetarli emasligi, 
logistika infratuzilmasining ayrim jihatdan sustligi va mahsulot saqlash zanjiridagi yo‘qotishlar oziq-ovqat 
sanoati samaradorligiga salbiy ta’sir ko‘rsatmoqda. Shuning uchun Germaniya kabi ilg‘or davlatlar tajribasida 
qo‘llanilayotgan oziq-ovqat yo‘qotilishini kamaytirish mexanizmlari, resursni tejovchi texnologiyalar, sovutish-
logistika tizimlari va monitoring yondashuvlarini mintaqaviy sharoitga moslashtirish zarur.

T A D Q I Q O T  M E T O D O L O G I YA S I
Mazkur tadqiqotni amalga oshirishda rasmiy statistik ma’lumotlar, statistik kuzatish, taqqoslama tahlil, 

sintez, mantiqiy fikrlash, jadval va grafik, solishtirma tahlil, statistik usullaridan keng foydalanilgan. Statistik tahlil 
uchun O‘zbekiston Respublikasi Milliy statistika qo‘mitasining rasmiy statistik ma’lumotlaridan foydalanilgan.

T A H L I L  V A  N A T I J A L A R
Tahlillarga kо‘ra, 2010-2024-yillar davomida sanoat mahsulotlari, oziq-ovqat mahsulotlari va ichimliklar 

ishlab chiqarish hajmlarining dinamikasi tahlili ushbu tarmoqlarda izchil va barqaror o‘sish mavjudligini ko‘rsatadi. 
Sanoat mahsulotlari ishlab chiqarish hajmi 2010-yildagi 38,1 trln so‘mdan 2024-yilda 880,2 trln so‘mga yetib, 14 
yil davomida qariyb 23 martaga oshgan. Bunday keskin o‘sish sanoatning umumiy modernizatsiya jarayonlari, 
ishlab chiqarish quvvatlarining kengayishi, investitsiya faoliyatining kuchayishi va texnologik yangilanishlar 
bilan bog‘liqdir.

Oziq-ovqat mahsulotlari ishlab chiqarish hajmi ham sezilarli darajada ortgan bo‘lib, 2010-yildagi 5,5 trln 
so‘mlik ko‘rsatkich 2024-yilga kelib 102,7 trln so‘mni tashkil etmoqda. Bu 18,6 baravarlik o‘sish demakdir. Ushbu 
sektor iqtisodiyotning eng barqaror rivojlanayotgan yo‘nalishlaridan biri sifatida namoyon bo‘lib, ichki bozor 
talabining ortishi, qayta ishlash korxonalarining ko‘payishi va oziq-ovqat xavfsizligini ta’minlashga qaratilgan 
davlat qo‘llab-quvvatlovi bilan ifodalanadi. 

1-jadval. Iqtisodiy faoliyat turlari bо‘yicha sanoat mahsulotlari ishlab chiqarish hajmi1, mlrd. sо‘m

 Tarmoqlar 2010 2012 2014 2016 2018 2020 2022 2024

Sanoat mahsuloti 38119 57552,5 84011,6 111869,4 235340,7 368740,2 553265 880198,5

Oziq-ovqat 
mahsulotlari 
ishlab chiqarish

5521,5 8610,6 14387,2 22400,5 25256 42314,9 57547,3 102732,6

Ichimliklar ishlab 
chiqarish 922,4 1480,5 2082,9 3364,7 4948,9 7417,6 16111,3 24118,1

Ichimliklar ishlab chiqarish esa eng tez sur’atlarda o‘sayotgan tarmoq bo‘lib, 2010-yildagi 922,4 mlrd 
so‘mdan 2024-yilda 24,1 trln so‘mga yetgan. O‘sish darajasi 26 martadan ortiq bo‘lib, bu tarmoq innovatsion 
texnologiyalar joriy etilishi, talabning kengayishi va ichki bozor diversifikatsiyasi bilan belgilanadi. Mazkur 
yo‘nalish bozorning yangi tarmoqlarini shakllantirish va qo‘shimcha qiymat yaratish nuqtai nazaridan katta 
imkoniyatlarga ega.

Yillar kesimida o‘sish bosqichlarini baholaganda, 2010-2014-yillar nisbatan barqaror o‘sish davri bo‘lib, 
barcha tarmoqlarda o‘rtacha yillik o‘sish 15-20 foiz atrofida shakllangan. 2015-2018-yillar esa tuzilmaviy 
o‘zgarishlar bilan ajralib turadi: ayniqsa oziq-ovqat sanoatida 2015-yildagi 18,5 trln so‘mdan 2018-yilda 25,2 trln 
so‘mga o‘sish kuzatilgan. Ichimliklar tarmog‘i ham bu davrda ikki barovardan ortiq kengaygan. 2019-2021-yillarda 
sanoatning umumiy hajmi 322,5 trln so‘mdan 456 trln so‘mga oshib, iqtisodiyotda modernizatsiya jarayonlari 
faollashganini ko‘rsatadi. 2022-2024-yillar esa eng yuqori o‘sish sur’atlari bilan ajraladi. Sanoat mahsulotlari 
553,2 trln so‘mdan 880,2 trln so‘mga, oziq-ovqat mahsulotlari esa 57,5 trln so‘mdan 102,7 trln so‘mga oshgan. 
Ichimliklar tarmog‘i ham aynan shu yillarda keskin o‘sish sur’ati bilan ajralib turadi.

Mazkur hududlar agrar salohiyati yuqori bo‘lishiga qaramay, xomashyo qayta ishlash darajasi pastligi tufayli 
qo‘shimcha qiymatning katta qismi yo‘qotilmoqda. Respublika bo‘yicha oziq-ovqat va ichimliklar sanoatida 
kuzatilgan tezkor o‘sish shuni anglatadiki, mintaqalarda oziq-ovqat klasterlarini shakllantirish, qayta ishlash 
korxonalarini modernizatsiya qilish, logistika va saqlash zanjirini takomillashtirish hamda bozorlarga yetkazib 
berish tizimini raqamlashtirish orqali katta iqtisodiy samaraga erishish mumkin.

1	  O‘zbekiston Respublikasi Milliy statistika qo‘mitasi ma’lumotlari.

Umuman olganda, 2010-2024-yillardagi statistik dinamikalar O‘zbekiston sanoati, xususan oziq-ovqat va 
ichimliklar tarmoqlarida chuqur tarkibiy o‘sish jarayoni ketayotganini ko‘rsatadi. Bu jarayon Qoraqalpog‘iston 
va Xorazm kabi agrar hududlar uchun ham yangi imkoniyatlar yaratib, tarmoqlarni innovatsion rivojlantirish va 
qayta ishlash hajmini kengaytirish zarurligini taqozo etadi.

Ishlab chiqaradigan sanoat tarkibida oziq-ovqat, ichimliklar va tamaki mahsulotlarini ishlab chiqarishning 
ulushi – 17,7 % (2023-yilning yanvar-dekabr oylariga nisbatan fizik hajm  indeksi 104,1 %), kimyo mahsulotlari, 
rezina va plastmassa buyumlarini ishlab chiqarish-ning ulushi – 7,7  % (2023-yilning yanvar-dekabr oylariga 
nisbatan fizik hajm indeksi 108,1 %) ni  tashkil etdi.

2024-yilning yanvar-dekabr oylari yakunlariga kо‘ra, oziq-ovqat mahsulotlari ishlab chiqarishning ishlab 
chiqaradigan sanoat tarkibidagi ulushi 13,8 % ni tashkil etib, о‘tgan yilning tegishli davriga nisbatan fizik hajm 
indeksi 104,5 % va ishlab chiqarish hajmi 103692,9 mlrd sо‘mga tо‘g‘ri keldi. Ichimlik mahsulotlari ishlab 
chiqarishning ishlab chiqaradigan sanoat tarkibidagi ulushi 3,3 % bо‘lib, о‘tgan yilning tegishli davriga nisbatan 
fizik hajm indeksi 99,0 % ni tashkil etdi va ishlab chiqarish hajmi 25074,2 mlrd sо‘mga tо‘g‘ri keldi.

Bundan tashqari, eksport tarkibida tovarlar ulushi 73,3 % ni tashkil etib, ulardan: boshqa tovarlar (28,0), 
sanoat tovarlari (15,6 %), oziq-ovqat mahsulotlari va tirik hayvonlar (8,1 %) va kimyoviy vositalar va boshqa 
toifalarga kiritilmagan shunga о‘xshash mahsulotlar (6,3 %) hissasiga tо‘g‘ri kelmoqda.

2024-yil yanvar-dekabrda oziq-ovqat mahsulotlarining asosiy qismi bо‘lgan 1 549,5 mln AQSH dollari 
qiymatidagi meva-sabzavot eksport qilindi. Bu kо‘rsatkich 2023-yilning mos davriga nisbatan 31,2 % ga kо‘paydi 
va jami eksportdagi ulushi 5,8 % ni tashkil etdi.

Meva – sabzavot mahsulotlarini eksport hajmi mos davrga nisbatan о‘zgarishi nо‘xat –13,1 m., uzum – 2,2 
m., sabzi – 81,1 %, karam – 68,8 %, yeryong‘oq – 64,4 %, о‘rik – 52,9 %,  shaftoli – 44,2 %, gilos – 33,0 %, 
olxо‘ri – 18,5 % ga о‘sdi.

2024-yil yanvar-dekabr oylarida meva va sabzavotlar eksportining qiymat jihatidan eng katta hajmi 
Rossiyaga tо‘g‘ri keldi (meva va sabzavotlar eksporti umumiy hajmining 40,0 %) bu kо‘rsatkich Qirgiz 
Respublikasiga eksport hajmidan 5,4 baravar kо‘p.

1-rasm. Oziq-ovqat mahsulotlari hajmining о‘sish tendensiyasi2

2024-yilning yanvar-dekabrida “Don ekinlari va yorma mahsulotlari” (99,5 % ga 109,7 %), “Baliq va boshqa 
dengiz mahulotlari” (106,5 % ga 107,7 %), “Sut, boshqa sut mahsulotlari va tuxum” (102,0 % ga 111,2 %), 
“Mevalar va yong‘oqlar” (81,8 % ga 137,1 %) va “Shakar, qandolat mahsulotlari va desertlar” (103,3 % ga 
109,9 %) guruhlarida INI 2023-yilning mos kо‘rsatkichidan sezilarli darajada past bо‘lgan. Gо‘sht va yog‘-moy 
mahsulotlari, aksincha, 2024-yilda (2023-yilganisbatan) oshgan.

2024-yil uchun oziq-ovqat mahsulotlari guruhlari bo‘yicha ishlab chiqarish o‘sish ko‘rsatkichlari tahlili 
sektor ichida turli yo‘nalishlarning rivojlanish sur’atlari sezilarli darajada farqlanishini yaqqol namoyon etadi. 
Don mahsulotlari va yormalar guruhida o‘sishning 99,5 foiz darajasida barqarorlashuvi ushbu tarmoqda ishlab 
chiqarish hajmi amalda o‘z holatini saqlab qolgani, bozordagi taklifning ichki iste’mol bilan muvozanatlashganini 
ko‘rsatadi. Biroq go‘sht, yog‘lar va moylar, shuningdek baliq mahsulotlarida 106-112 foizgacha kuzatilgan yuqori 
o‘sish sur’atlari aholining oqsilli va yuqori energiya qiymatiga ega oziq-ovqat mahsulotlariga bo‘lgan talabining 
ortayotganini, shuningdek ushbu tarmoqlarda modernizatsiya jarayonlari faol kechayotganini tasdiqlaydi.

2	  O‘zbekiston Respublikasi Milliy statistika qo‘mitasi ma’lumotlari asosida tuzilgan.

Mevalar va yong‘oqlar bo‘yicha o‘sishning 81,8 foiz darajasida qolishi mazkur tarmoqda saqlash va 
qayta ishlash infratuzilmasining yetarli emasligi, mavsumiylik darajasi yuqoriligi va logistika samaradorligining 
pastligi bilan bog‘liq bo‘lishi mumkin. Shu bilan birga, sabzavotlar, ildizmevalilar, dukkaklilar, shakar va desert 
mahsulotlari guruhlari 100-103 foizlik o‘sish bilan nisbatan barqaror dinamikani namoyon etgan.

Tayyor oziq-ovqat mahsulotlari va spirtsiz ichimliklar bo‘yicha yuqori o‘sish (mos ravishda 107,1 va 109,9 
foiz) iqtisodiyotda chuqur qayta ishlash tarmoqlarining kengayib borayotganini, aholining iste’mol tuzilmasida 
qayta ishlangan va tayyor mahsulotlarga talab ortib borayotganini ko‘rsatadi. Ushbu tendensiyalar qo‘shimcha 
qiymat zanjirining kengayishi, mahsulot assortimenti va bozordagi raqobat muhiti rivojlanayotganidan dalolat 
beradi.

Olingan natijalar shuni ko‘rsatadiki, oziq-ovqat sanoati ichida o‘sish darajalari bo‘yicha differensial 
tendensiyalar mavjud bo‘lib, bu tarmoqda tarkibiy islohotlarning davom etayotganini, ba’zi tarmoqlarda esa 
qo‘shimcha investitsiya va infratuzilma qo‘llab-quvvatlashiga ehtiyoj borligini anglatadi. Ayniqsa, meva-
sabzavot sektori va don mahsulotlari tarmog‘i samaradorligini oshirish uchun logistika, saqlash, muzlatish va 
qayta ishlash quvvatlarini kengaytirish muhim ahamiyat kasb etadi.

Qoraqalpog‘iston Respublikasi va Xorazm viloyati kontekstida mazkur natijalar ayniqsa ahamiyatlidir. 
Chunki, mintaqalarda meva-sabzavot, sut, go‘sht, yog‘-moy va baliq mahsulotlari bo‘yicha xomashyo bazasi 
mavjud bo‘lsa-da, qayta ishlash darajasining pastligi sababli qo‘shimcha qiymatning katta qismi yo‘qotilmoqda. 
Grafikda qayd etilgan yuqori o‘sish sur’atlari (go‘sht, yog‘lar, tayyor oziq-ovqat, spirtsiz ichimliklar) mintaqalar 
uchun strategik ustuvor yo‘nalish sifatida qayta ishlash sanoatini rivojlantirish zarurligini ko‘rsatadi.

Shu bois oziq-ovqat sanoatining izchil rivojlanishini ta’minlash uchun quyidagi ilmiy asoslangan yo‘nalishlar 
ustuvor ahamiyat kasb etadi: xomashyoni chuqur qayta ishlash ulushini oshirish, saqlash va logistika 
infratuzilmasini modernizatsiya qilish, resurs tejamkor texnologiyalarni joriy etish, raqamlashtirish asosida 
ishlab chiqarish samaradorligini oshirish va mintaqaviy klasterlashuv jarayonlarini kuchaytirish.

Umuman olganda, grafik ma’lumotlar tahlili oziq-ovqat bozori tarkibida sezilarli dinamik va tuzilmaviy 
o‘zgarishlar yuz berayotganini ko‘rsatadi. Bu esa, O‘zbekistonning umumiy oziq-ovqat xavfsizligi tizimini 
mustahkamlash bilan birga, Qoraqalpog‘iston va Xorazm viloyatlarida ham iqtisodiy o‘sishning yangi 
imkoniyatlarini yaratmoqda.

X U L O S A  V A  T A K L I F L A R
Yuqoridagilardan kelib chiqib, Qoraqalpog‘iston va Xorazm oziq-оvqat sanоatini yanada rivоjlantirish 

yo‘llari sifatida quyidagilarni ro‘rsatish maqsadga muvofiq:
- Qoraqalpog‘iston va Xorazmda sanoatni xomashyo yetishtirishdan tayyor mahsulotgacha to‘liq siklga 

o‘tkazish;
- go‘sht, sut, baliq hamda sabzavot mahsulotlarini chuqur qayta ishlaydigan yangi ishlab chiqarish 

quvvatlarini tashkil etish;
- zamonaviy sovitkich omborlari, muzlatish tizimlari va qadoqlash markazlarining barpo qilish;
- mahsulot yo‘qotilishini kamaytiruvchi logistika zanjirlarini optimallashtirish;
- raqamli monitoring, dron-laboratoriyalar, aqlli sensorlar yordamida hosildorlik va sifat nazorati tizimini 

kuchaytirish;
- oziq-ovqat sanoati korxonalarida ERP, SCM, CRM kabi boshqaruv tarmoqlarini joriy etish;
- qishloq xo‘jaligi mahsulotlarini xarid, sotuv va yetkazib berishda elektron savdo platformalarini yaratish;
- oziq-ovqat sanoatida xalqaro standartlar (HACCP, ISO 22000, Global GAP) bo‘yicha sertifikatlashtirish 

tizimini kengaytirish;
- xomashyo xaridini kafolatlaydigan uzoq muddatli shartnomalar tizimini yo‘lga qo‘yish;
- tarmoqlararo kooperatsiyani rag‘batlantirish uchun soliq va kredit imtiyozlari joriy qilish lozim.
Xulosa qilib aytganda, yuqoridagi ilmiy-amaliy takliflar O‘zbekistonning, xususan Qoraqalpog‘iston va 

Xorazmning oziq-ovqat sanoatini modernizatsiya qilish, qayta ishlash ulushini oshirish, eksport salohiyatini 
kuchaytirish va oziq-ovqat xavfsizligini ta’minlashga xizmat qiladi. Chunki, ular zamonaviy texnologiyalar, 
klasterlashuv, raqamlashtirish va logistikani rivojlantirishga qaratilgan. Bu esa tarmoqni har tomonlama 
rivojlantirishga zamin yaratadi.

